
რეზონანსი 

"სასამართლო იქცა ავგიას თავლად და ის გასაწმენდია" - გია ხუხაშვილი თვლის, რომ ეს არის ის ზღვარი, რომელიც ქართულმა საზოგადოებამ არ უნდა დაუშვას (რეზონანსი) 
ავტ.: თიკო ოსმანოვა

ინტერვიუ გია ხუხაშვილთან 

საზოგადოებრივი მაუწყებლის კანონსა და იუსტიციის უმაღლეს საბჭოში განვითარებულ მოვლენებზე "რეზონანსი" გია ხუხაშვილს ესაუბრა. ხუხაშვილი მიიჩნევს, რომ საზოგადოებრივი მაუწყებლისთვის დამატებითი სიკეთის მინიჭება სარეკლამო ბაზარს მთლიანად გაანადგურებს, რადგან ტელევიზია, რომელსაც დაფინანსება ისედაც აქვს, რეკლამაზე დემპინგურ ფასებს დააწესებს, რაც მნიშვნელოვან პრობლემას შექმნის. 

რესპონდენტი მიიჩნევს, რომ ხელისუფლება უზურპაციისკენაა მიდრეკილი, რაც კარგად არ დასრულდება. ხუხაშვილი აქვე დასძენს, რომ ვეტო აუცილებლად დაიძლევა, რადგან გადაწყვეტილება უკვე მიღებულია, „ქართულ ოცნებაში“ კი გუნდის შიგნით წინააღმდეგობის გაწევის რესურსი არ არსებობს. 
გია ხუხაშვილი აფგან მუხთარლის საქმეზე საგამოძიებო კომისიის შექმნის ინიციატვისაც ეხმაურება და ფიქრობს, რომ პარლამენტში გამოძიების დაწყება პროცესებს დააზიანებს და პოლიტიკურ ჭრილში წარმართავს, რაც ქვეყნისთვის არ იქნება კარგი.  – „ვფიქრობ, რომ ისევ სამართალდამცავმა სისტემამ უნდა იმუშაოს ამ თემაზე. ამის შანსი კიდევ დარჩენილია და ვფიქრობ, რომ ეს არის სწორი განვითარება. პოლიტიკური სპეკულაციების გარდა ეს კომისია ამ საქმეს სხვა ელფერს ვერ მისცემს“, - აცხადებს ხუხაშვილი. 

ხუხაშვილი იუსტიციის საბჭოს მოსამართლე წევრების გაკეთებულ განცხადებებსა და ანა დოლიძის მისამართით გაჟღერებულ ბრალდებებს უტიფრობასა და კატასტროფას უწოდებს. 

„ანა დოლიძეზე ამბობენ, ვითომ რუსეთზე მუშაობს და ამას აკეთებენ ის მოსამართლეები, რომლებიც პოლიტიკური ვერდიქტის დაშტამპვით იყვნენ დაკავებული სააკაშვილის რეჟიმის პერიოდში.

ადამიანები, რომლებიც პოლიტიკურ დაკვეთაზე მუშაობდნენ ათწლეულების განმავლობაში, ახლა ცდილობენ, ქართულ მართლმსაჯულებას უვადოდ თავზე მოასხდნენ.

ვფიქრობ, ეს არის ის ზღვარი, რომელიც ქართულმა საზოგადოებამ არ უნდა დაუშვას. სასამართლო იქცა ავგიას თავლად და ის არის გასაწმენდი. სრულიად ცალსახად მათი ეს კომენტარები კიდევ ერთხელ ადასტურებს ამას“, - აღნიშნავს ხუხაშვილი. 

ელოდება თუ არა მუსტაფა ემრე ჩაბუქს თურქეთში ექსტრადირება, ეს ანკარის ხვალინდელი რეაქციებით გაირკვევა (რეზონანსი) 

ავტ.: ეკატერინე ბასილაია
გამოცემის ცნობით, თითქმის 9-თვიანი პატიმრობის შემდეგ, დემირელის კოლეჯის მენეჯერი მუსტაფა ემრე ჩაბუქი წინასწარი პატიმრობიდან 1 000-ლარიანი გირაოს სანაცვლოდ გაათავისუფლეს და ახლა თავისუფლებაში მყოფი უნდა დაელოდოს საქართველოს საბოლოო ვერდიქტს - მოხდება მისი დეპორტაცია თურქეთში, სადაც მძიმე პატიმრობა ემუქრება, თუ სასამართლო დეპორტაციაზე უარს იტყვის.

ჩაბუქი უარყოფს ყველანაირ კავშირს ტერორისტულ ორგანიზაციასთან და ასევე, აღნიშნავს, რომ ის ფეთჰულა გიულენს საერთოდ არ იცნობს. გიულენს საქართველოში არსებულ სკოლებთან არც ფინანსური და არც სხვა რამე კავშირი არ აქვს. ჩაბუქი აღნიშნავს, რომ მისთვის გაუგებარია, რატომ არ მიანიჭა საქართველომ მას დევნილის სტატუსი.

მუსტაფა ემრე ჩაბუქის გათავისუფლებასთან დაკავშირებით განცხადებები საპარლამენტო უმრავლესობამაც გააკეთა. მმართველი გუნდის განცხადებით, საკითხი ისედაც სასამართლოს გადასაწყვეტი იყო, რაც, უმრავლესობის აზრით, ვერ იქონიებს გავლენას სტრატეგიულ პარტნიორ თურქეთთან ურთიერთობაზე.

"რაც შეეხება საერთაშორისო პოზიციებსა და ჩვენს პარტნიორებთან ურთიერთობას, მე ვფიქრობ, რომ ჩვენ გვაქვს იმის რესურსი, რომ ყველა პირობაში დავალაგოთ ურთიერთობები ჩვენს სტრატეგიულ პარტნიორებთან", - განაცხადა პარლამენტის თავმჯდომარე ირაკლი კობახიძემ.

"საქართველოს პოლიტიკის ინსტიტუტის" დამფუძნებელი კორნელი კაკაჩიას თქმით, ეს გათავისუფლება ჯერ არ ნიშნავს, რომ ჩაბუქის ექსტრადირება გამორიცხულია. ამბობს, რომ ხელისუფლებამ უნდა აარჩიოს, რა უღირს, დასავლეთის განაწყენება თუ თურქეთის.

"თუ ეს გადაწყვეტილება თურქეთთან ურთიერთობას გააუარესებს, ბუნებრივია, ჩაბუქის გამო ხელისუფლება რისკზე არ წავა. თუმცა, ამავე დროს, ვხედავთ ევროპარლამენტარებისა და სხვადასხვა საერთაშორისო ორგანიზაციის მხრიდან იმ წნეხს, რაც ხელისუფლებას აქვს. ხელისუფლება ორმაგ წნეხშია მოქცეული", - ამბობს კაკაჩია.

აშშ შავ ზღვაში ახალ ფლოტს ქმნის - საქართველო-ნატო-ს წვრთნებს საზღვაო კომპონენტი ემატება (რეზონანსი) 

ავტ.: ნინო ქეთელაური

ნატო-ს ყოველწლიური მრავალეროვნული სამხედრო სწავლება "მებრძოლი სულის" ფარგლებში შესაძლოა, საქართველოს საზღვაო კომპონენტიც დაემატოს. ამის შესახებ პარლამენტის თავდაცვისა და უშიშროების კომიტეტში ანგარიშის წარდგენისას თავდაცვის მინისტრმა ლევან იზორიამ განაცხადა.

ანალიტიკოსების თქმით, სავარუდოდ, ეს იქნება აშშ-ის მე-6 ფლოტის ბაზაზე შექმნილი, მაგრამ საქართველოს ხელისუფლებამ კარგად უნდა გააანალიზოს, რომ, ამის პარალელურად, ჩვენი ქვეყნისთვის საზღვაო ფლოტის აღდგენაც სასიცოცხლოდ მნიშვნელოვანია.

როგორც სამხედრო ექსპერტი ვახტანგ მაისაია აცხადებს, თავის დროზე ნატო-ში იყო იდეა, რომ მუდმივმოქმედი სამხედრო-საზღვაო დაჯგუფება შექმნილიყო, მაგრამ იდეა ჩავარდა, ამიტომ აშშ-მა ცალმხრივად გადაწყვიტა შავ ზღვაში ფლოტის შექმნა. ეს არ იქნება მეექვსე ფლოტი, მაგრამ, სავარაუდოდ, მის ბაზაზე მოხდება ახალი დაჯგუფების შექმნა. 
სამხედრო ექსპერტი აცხადებს, რომ უნდა მოხდეს საქართველოს საზღვაო ფლოტის აღდგენაც, რადგან ეს ჩვენი ქვეყნისთვის სასიცოცხლოდ მნიშვნელოვანია. 

"ჩვენ იმ ძვირფას დროს ვკარგავთ, რომელიც შეიძლება, სახელმწიფოებრიობას მოვახმაროთ. მით უმეტეს, როდესაც რუსეთ-ამერიკას ურთიერთობა დაეძაბა და შავი ზღვის აკვატორია გახდა მათი დაპირისპირების პირდაპირი არენა.

ამის გათვალისწინებთ, ჩვენ თუ არ აღვადგინეთ სამხედრო საზღვაო ძალები და თუნდაც, ფორმალურ დონეზე არ მოვახდინეთ მათი ყოფნა შავი ზღვის აკვატორიაში, შეიძლება, საკმაოდ მძიმე შედეგებამდე მივიდეთ და რუსებმა დაგვასწრონ“,  - აცხადებს ვახტანგ მაისაია. 

ანალიტიკოსი ამირან სალუქვაძე ამბობს, რომ კარგია, თუ სწავლებაში "მებრძოლი სული" საზღვაო კომპონენტიც ჩაერთვება. თუმცა ჩვენი მხრიდან ჩართულობის რიცხოვნობა, როგორც ადამიანური რესურსებისა, ასევე შეიარაღებისა და ტექნიკის მხრივ, არასაკმარისია და ამ მხრივ გარკვეული ნაბიჯების გადადგმაა საჭირო. 

"აგვისტოს ომის შემდეგ ეტყობა, არასრულყოფილების სინდრომი გაგვიჩნდა, გავაუქმეთ საჰაერო ძალები, ფლოტი. 2014-ში საჰაერო ძალები აღვადგინეთ, სამხედრო ავიაციაზე ვამბობთ უარს, შარშან კი საზღვაო თავდაცვის დეპარტამენტი გავაუქმეთ გენერალურ შტაბში.

ახლა ძალიან მნიშვნელოვანი იქნებოდა თუნდაც ამ დეპარტამენტის მონაწილეობა, რათა ნატო-ელ მეზღვაურებთან ჩვენს სამხედრო მეზღვაურებს ჰქონოდათ ურთიერთობა, ერთად დაეგეგმათ სწავლებები", - ამბობს ამირან სალუქვაძე და აღნიშნავს, რომ ფლოტის უქონლობის პირობებში, გარდა პოლიტიკური დატვირთვისა, ამ სწავლების საზღვაო კომპონენტით, ვერაფერს ვიღებთ.
ნატო-ს გენმდივანმა განგაშის ზარებს შემოკრა - "რუსეთი აპირებს, გამოსცადოს საშუალო სიშორის ახალი რაკეტა" (რეზონანსი) 

ავტ.: ნინო ქეთელაური
„რუსეთი ბირთვული არსენალის მოდერნიზებითა და ბირთვული სწავლებების ჩატარებით რისკავს, ევროპაში ახალი ბირთვული რბოლის დაწყების პროვოცირება მოახდინოს“, - ამის შესახებ ნატო-ს გენმდივანმა იენს სტოლტენბერგმა განაცხადა.

ალიანსის გენმდივანმა რუსეთს შეთანხმების დაცვისკენ, ასევე თავდაცვითი პროექტებისა და საბრძოლო სწავლებების გამჭვირვალობის უზრუნველყოფისკენ მოუწოდა. სტოლტენბერგის თქმით, ეს დოკუმენტი ევროპის უსაფრთხოების ქვაკუთხედია, რომელიც ცენტრალური ევროპის უსაფრთხოებას ათწლეულების განმავლობაში უზრუნველყოფდა.

სამხედრო ექსპერტი ვახტანგ მაისაია აცხადებს, რომ აშშ-ის შეშფოთება რუსეთის ბოლოდროინდელმა ქმედებებმა განაპირობა და ახლა უკვე აშშ თავადაც აპირებს ამ ხელშეკრულების დარღვევას.

ექსპერტი ამირან სალუქვაძე მიიჩნევს, რომ რუსეთის ქმედებებს მსოფლიო რუსეთ-დასავლეთის სარაკეტო დაპირისპირებისკენ მიჰყავს. 

აფხაზეთში დემოგრაფიული კატასტროფის საფრთხეზე ალაპარაკდნენ (რეზონანსი) 

ავტ.: ეკატერინე ბასილაია

„რეზონანსის“ ინფორმაციით, ოკუპირებულ აფხაზეთსა და "სამხრეთ ოსეთში" ბოლო წლებია, შობადობა მცირდება - ბოლო 5 წლის განმავლობაში ცხინვალის რეგიონში 20%-ით შემცირებულია დაბადებულთა რიცხვი, ხოლო აფხაზეთში შობადობის ტენდენცია გეომეტრიული პროგრესიით კლებულობს: 2017 წელს დაიბადა 25%-ით ნაკლები ბავშვი, ვიდრე 2016 წელს და ამის გამო სოხუმში ექიმებმა დემოგრაფიული კატასტროფის საფრთხეებზეც დაიწყეს საუბარი.

ოსებისაგან განსხვავებით, აფხაზები უფრო ხშირად საუბრობენ, რომ დემოგრაფიული პრობლემები აქვთ, მიუხედავად იმისა, რომ სტატისტიკით აფხაზების რაოდენობა გაზრდილია.

"ექსპერტთა კლუბის" წევრ ირაკლი ცქიტიშვილის თქმით,  ბოლო აღწერით აფხაზების რაოდენობა გაზრდილია, თუმცა ამ სტატისტიკას თავად აფხაზებიც კი დასცინიან, რადგან შობადობის რეალური მაჩვენებელი შემაშფოთებელია. 

საქართველო "ციფრული ხანძრების" საფრთხის წინაშე  - "დენის ხარჯი 10-ჯერ იზრდება, ტემპერატურა მკვეთრად მატულობს და საყოფაცხოვრებო ელექტროქსელმა შეიძლება, ვერ გაუძლოს" (რეზონანსი) 

ავტ.: მარი ჩიტაია

„რეზონანსის“ ცნობით, საქართველოში ელექტროენერგიის მოხმარების ზრდა კონკრეტულად ციფრული ვალუტების წარმოების პროცესს უკავშირდება. მაგალითად, 2018 იანვარში ელექტროენერგიის მოხმარება მთელი ქვეყნის მასშტაბით 72 მლნ კვტ/სთ-ით გაიზარდა, რაც 6,5%-ით მეტია წინა წლის ამავე პერიოდის მაჩვენებელთან შედარებით. შესაბამისად, მოიმატა იმპორტმაც, შარშანდელთან შედარებით, 22 მლნ კვტ/სთ-ით, ვიდრე შარშან. ეს ყველაფერი უკავშირდება ციფრული აპარატურის შემოტანას ქვეყანაში. როგორც დეპუტატი და ენერგეტიკოსი რეზო არველაძე აცხადებს, სწორედ ციფრული ვალუტის გამომუშავების პროცესს შარშან 500 მლნ კვტ/სთ ელექტროენერგია დასჭირდა.

ციფრული ვალუტის გამომუშავება გახშირდა იმ რეგიონებში, რომლებსაც დენი შეღავათიანი პირობით ან სულაც უფასოდ მიეწოდება. ასეთია, მაგალითად, აფხაზეთი და სვანეთი, სადაც ბოლო პერიოდში მაინინგის პროცესი საკმაოდ გააქტიურდა. აღნიშნული რეგიონების გარდა, ბიტკოინების ციებ-ცხელება პოპულარულია მთელი ქვეყნის მასშტაბით და ეს პროცესი უკვე შეუქცევადია.

ენერგეტიკოსები "ბიზნეს-რეზონანსთან" განმარტავენ, რომ ვისაც მაინინგის აპარატურა აქვს, აუცილებლად უნდა გააჩნდეს დიდი სიმძლავრის ელექტრომოწყობილობა. როგორც ენერგეტიკოსი გია არაბიძე ამბობს, საცხოვრებელ გარემოში მისი გამოყენება საშიშია, განსაკუთრებით - ზაფხულში.

გამოცემა წერს, რომ საცხოვრებელ სახლებში ციფრული ვალუტების, "მაინინგ-ფერმების" მონტაჟის გამო დენის ხარჯი ერთბაშად 10-ჯერ იზრდება, ხოლო ტემპერატურა 6-10 გრადუსით იწევს. მოსალოდნელია, რომ ხარჯი გაცილებით მოიმატებს ზაფხულში და, ზამთართან შედარებით, მომხმარებელს დენის გადასახდი დამატებით კიდევ 30%-ით გაეზრდება. მაღალი ტემპერატურის გამო დიდია საფრთხე, რომ ცხელ დღეებში საცხოვრებელ ბინაში მაინინგის პროცესი ხანძრის გამომწვევი მიზეზი გახდეს და ამაზე ზოგიერთ ქვეყანაში უკვე ალაპარაკდნენ.

სტატიის თანახმად, არ არის გამორიცხული, რომ ციფრული ვალუტის წარმოების პროცესის რეგულირების აუცილებლობაც დადგეს, რაზეც ჯერჯერობით მხოლოდ სპეციალისტები საუბრობენ. 

"ხრუშჩოვკების" დემონტაჟი: ან ვარკეთილი, ან ვაჟა-ფშაველა (რეზონანსი) 

ავტ.: ნათია ლომიძე

გამოცემა წერს, რომ თბილისის გენერალური გეგმის ავტორები „ხრუშჩოვკების“ დემონტაჟის საკითხს აქტიურად განიხილავენ. გენგეგმის ავტორების თქმით, პროექტი კომპლექსური იქნება, მაგრამ ყველაზე ცუდი ვითარება ვარკეთილშია, ამიტომ მას სხვა უბნებზე მეტი პრიორიტეტი მიენიჭება. ძველი ბინების ახლით ჩანაცვლებას დედაქალაქის ქუჩებში საცობის პრობლემის მოგვარებაც მოჰყვება, რადგან ახალი კორპუსები, "ხრუშჩოვკებისგან" განსხვავებით, მიწისქვეშა ავტოსადგომებით აჭურვილი იქნება. ამან შესაძლოა, ახლო მომავალში ავტოფარეხების დემონტაჟის აუცილებლობის საკითხიც დააყენოს დღის წესრიგში.

იდეას დადებითად აფასებს ურბანისტი ლადო ვარდოსანიძე, თუმცა, მიიჩნევს, რომ პროექტი განხორციელებამდე დეტალურად უნდა იყოს გაწერილი. 

ძველი კორპუსების ახლით ჩანაცვლების მომხრეები არიან თავად "ხრუშჩოვკებში" მცხოვრებნი, თუმცა მათი მთავარი მოთხოვნა იმავე ფართით დაკმაყოფილებაა, როგორშიც დღეს ცხოვრობენ.

ბარის სოფლებიც კი ელვისებურად იცლება (რეზონანსი) 

ავტ.: თამუნა მუკბანიანი

გამოცემის ცნობით, საქართველოში სოფლები იცლება.  ისტორიულად ცნობილ და ძლიერ დასახლებულ პუნქტებშიც კი საგანგაშო ვითარებაა მოსახლეობის კლების თვალსაზრისით. 2002 წლიდან 2014 წლის აღწერამდე ზოგიერთ სოფელში მოსახლეობა 2000 კაცითაც კი შემცირდა, მცირედ დასახლებულ პუნქტებში კი კრიტიკული რაოდენობაა დარჩენილი და ისინიც შუახანს გადაცილებული ადამიანები არიან. მიზეზი ყველგან ერთი და იგივეა - სოციალურ-ეკონომიკური სიდუხჭირე და უპერსპექტივობა. მიუხედავად იმისა, რომ საქართველოში სოფლის განვითარების პროგრამა შემუშავდა, როგორც სტატისტიკა აჩვენებს, სოფლებში მოსახლეობის დამაგრებისათვის ეს საკმარისი არ არის. 

დემოგრაფი ავთანდილ სულაბერიძე ამბობს, რომ სოფლიდან მიგრაციის შეჩერების გზა ხელისუფლების მხრიდან სწორად გადანაწილებულ ფინანსურ და სხვა სახის რესურსშია, რათა ერთნაირად განვითარდეს ცენტრი და პერიფერიები.

უძრავი ქონების პირველი გამოფენა-გაყიდვა საქართველოში (რეზონანსი) 

ავტ.: მარი ჩიტაია

საქართველოში პირველად უძრავი ქონების გამოფენა-გაყიდვა გაიმართება. 3 დღის განმავლობაში - 30, 31 მარტსა და 1-ელ აპრილს ქართველ მომხმარებელს ექნება შესაძლებლობა, ერთ სივრცეში დაათვალიეროს და გაეცნოს მიმდინარე მშენებლობებს, შეარჩიოს მისთვის სასურველი უძრავი ქონება და სპეციალური შეთავაზებითაც ისარგებლოს. "არეა ჯგუფის" ორგანიზებით, დეველოპერებსა და უძრავი ქონების მფლობელებს მიეცემათ შანსი, შუამავლის გარეშე, წარუდგნენ მიზნობრივ აუდიტორიას, გააცნონ თავიანთი ხედვა და ისინი საკუთარი ბიზნესის უპირატესობაში დაარწმუნონ.

პროექტის მიზნებსა და სამომავლო გეგმებზე „რეზონანსს“ კომპანია „არეა ჯგუფის“ წარმომადგენელი ესაუბრა. 
ახალი თაობა 

„ხელისუფლების ბრალი ის არის, რომ ვიზალიბერალიზაციას მოუმზადებელი შეხვდა“ - რომან გოცირიძე: მაუწყებლობის კანონი პარლამენტში კი არა, „ჯიდიესშია“ დაწერილი (ახალი თაობა) 

ავტ.: ნონა ცაბაძე 

ინტერვიუ რომან გოცირიძესთან 

რომან გოცირიძე ვიზალიბერალიზაციის საკითხზე პრობლემის წარმოქმნაში ხელისუფლებას ადანაშაულებს. ამბობს, რომ მთავრობამ, ერთი მხრივ, საინფორმაციო კამპანია ვერ აწარმოა და მოსახლეობას ვერ აუხსნა თუ რა პრობლემები შეექმნებოდა წესების დარღვევის შემთხვევაში როგორც ქვეყანას, ასევე კონკრეტულ ადამიანებს, მეორე მხრივ კი, ვერ დაძლია სიღარიბე, ეკონომიკური მდგომარეობა ბოლო 5 წლის განმავლობაში მნიშვნელოვნად გაუარესდა, რის გამოც გადარჩენის გზა საზოგადოების ნაწილისთვის საქართველოს დატოვებაა. 
„ნაციონალური მოძრაობის“ წევრი ხელისუფლებას კრიმინალის წახალისებასა და კრიმინალურ ავტორიტეტებთან კავშირის გამოც აკრიტიკებს და ამბობს, რომ „ქურდული სამყაროს“ წევრებს, რომლებიც უცხოეთში დაჯგუფებებს ხელმძღვანელობენ, „ქართული ოცნება“ წინასაარჩევნო პერიოდში აქტიურად იყენებს. მისივე თქმით, იმის ნაცვლად, რომ საქართველოში შემოსული ე.წ. ქურდები დააკავონ და ციხეში გაუშვან, მთავრობა მათ ქვეყნიდან გასვლის საშუალებას აძლევს, ისინი კი საქართველოს იმიჯს მნიშვნელოვნად აზიანებენ. 

რომან გოცირიძე „ახალ თაობასთან“ „მაუწყებლის შესახებ კანონზეც“ საუბრობს. იგი დარწმუნებულია, რომ საპარლამენტო უმრავლესობა ვეტოს აუცილებლად დაძლევს, რადგან ეს ბიძინა ივანიშვილს სურს. გოცირიძის თქმით, ეს კანონი „ჯიდიესში“ დაიწერა და პარლამენტი იმდენად უსუსურია, რომ „ჯიდიესის“ დოკუმენტს ასაღებს თავის შექმნილად. 
დავით ზურაბიშვილი: ხელოვნურად შექმნილ ოპოზიციას დიდი დღე არ უწერია (ახალი თაობა) 

ავტ.: ნათია ხურცილავა 

ინტერვიუ დავით ზურაბიშვილთან 

დავით ზურაბიშვილი „ახალ თაობასთან“ ინტერვიუში აშშ-ს დაზვერვის ანგარიშზე საუბრობს, სადაც ნათქვამია, რომ „ქართულმა ოცნებამ“, შესაძლოა, ოპოზიციაზე ზეწოლა გააძლიეროს. ამ მოსაზრებას ეთანხმება ზურაბიშვილი, რომლის აზრითაც, ხელისუფლებასა და ოპოზიციას დღეს თანაბარი პირობები არ გააჩნია. მისი განმარტებით, „ქართული ოცნება“, წინამორბედების მსგავსად, აქტიურად იყენებს წინასაარჩევნო პერიოდში კოორდინატორებსა და ძალოვანი უწყების რესურსებს, ბიზნესი ოპოზიციას არ აფინანსებს, მასმედია და სასამართლო კი კონტროლის ქვეშაა, რაც პოლიტიკურ პარტიებს განვითარებისა და კონკურენტუნარიან გარემოში არსებობის საშუალებას უკარგავს. 

რესპონდენტი მიიჩნევს, რომ ოპოზიციას ხელოვნურად პირობების შექმნა არ სჭირდება და ასე გაძლიერებული პარტიები, როგორც წესი, მალევე ქრებიან პოლიტიკური ველიდან. 
„რესპუბლიკური პარტიის“ ერთ-ერთი ლიდერი დარწმუნებულია, რომ თუკი ხელისუფლება ოპოზიციას დაუპირისპირდება და განვითარების საშუალებას არ მისცემს, აუცილებლად გაჩნდება პოლიტიკურ ველზე ლიდერი, რომლის გარშემოც პარტიების კონსოლიდირება მოხდება და „ქართული ოცნება“ სააკაშვილისა და შევარდნაძის მთავრობების ბედს გაიზიარებს. 

„ნაციონალების“ და „ევროპული საქართველოს“ გაერთიანება დაიწყო (ახალი თაობა) 

ავტ.: შორენა მარსაგიშვილი 

„ახალი თაობის“ ცნობით, ბოლო დროს აქტიურად ვრცელდება ხმები იმის თაობაზე, რომ გიგა ბოკერიასა და გიგი უგულავას პარტია ხელიდან ეცლებათ და „ევროპული საქართველოს“ წევრები „ნაციონალურ მოძრაობაში“ გადადიან. 
გამოცემის ინფორმაციით, მას შემდეგ რაც მიხეილ სააკაშვილმა ერთიანი ოპოზიციისს იდეა გააჟღერა, აქტიურად ურეკავენ „ევროპული საქართველოს“ წევრებს და ეკითხებიან ისევ „ნაციონალები“ არიან თუ არა. 

რაც შეეხება ჩოხატაურის მუნიციპალიტეტის საკრებულოს, იქ ახალი ფრაქცია იქმნება, რომელშიც „ევროპული საქართველოს“ ორი  და „ნაციონალური მოძრაობის“ ერთი წევრი ერთიანდება. 

ჟურნალისტი წერს, რომ, შესაძლოა, ჩოხატაურში შექმნილი ფრაქციით დაიწყოს ყოფილი თანაგუნდელების გაერთიანება, თუმცა, მხოლოდ ამ შემთხვევით დასკვნის გამოტანა ნაადრევია, რადგან ცოტა ხნით ადრე, ლანჩხუთის საკრებულოში „ნაციონალურმა მოძრაობამ“ და „პატრიოტთა ალიანსმაც“ შექმნეს ერთიანი ფრაქცია. 

ჯუმბერ თავართქილაძე: ჩვენ ამერიკის ერთ-ერთ შტატად გადავიქეცით (ახალი თაობა) 

ავტ.: გულიკო ბალაძე

ინტერვიუ „საქართველოს ერთიანობის კავშირის“ თავმჯდომარე ჯუმბერ თავართქილაძესთან 

ჯუმბერ თავართქილაძე აცხადებს, რომ საქართველოში შემაშფოთებლად მძიმე კრიმინალური მდგომარეობაა,  რომელთან გამკლავებასაც  შინაგან საქმეთა სამინისტრო ვერ ახერხებს, რადგან უწყებაში პროფესიონალი კადრების ნაკლებობაა. რესპონდენტი მიიჩნევს, რომ მოზარდებში აგრესიის მატებას არა მხოლოდ სახელმწიფო, არამედ ოჯახიც უნდა ებრძოლოს.

თავართქილაძის ამბობს, რომ 26 წლიანი დამოუკიდებლობის პირობებში, საქართველოს განვითარება, შემდეგარ სახელმწიფოდ ჩამოყალიბება უნდა მოეხერხებინა, თუმცა, ეს დამოუკიდებლობა ფასადურია და ჩვენი ქვეყანა ამერიკის ერთ-ერთ შტატად გადაიქცა. 
ვინ არის გავლენიანი ბაბუა, რომელიც ხორავას ქუჩაზე მკვლელობის მოწმეებს დიდ ფულს სთავაზობს - ზვიად კუპრავა: მოზარდებთან მოლაპარაკებით ბაბუა სერიოზულ რისკზე მიდის (ახალი თაობა) 

ავტ.: შორენა მარსაგიშვილი 

„სამართალდამცველთა რეფორმირების ცენტრის“ ხელმძღვანელმა ზვიად კუპრავამ პროკურატურას განცხადებით მიმართა, დაიწყოს მოკვლევა ინფორმაციაზე, რომელიც „რუსთავი ორის“ სიუჟეტში გაჟღერდა. ტელეკომპანიის მომზადებულ სიუჟეტში ხორავას ქუჩაზე მომხდარი ტრაგედიის მოწმეები აცხადებდნენ, რომ მათ, გარკვეული თანხის სანაცვლოდ, ჩვენების შეცვლას, მოსკოვში მცხოვრები გავლენიანი ბაბუა სთხოვდა. 
კუპრავა აცხადებს, რომ საგამოძიებო უწყება ამ საკითხით აუცილებლად უნდა დაინტერესდეს და თუკი სურვილი იქნება, არც ზემოთნახსენები პირის პოვნაა შეუძლებელი. 

რესპონდენტი მიიჩნევს, რომ პროკურატურა საქმიდან ცალკეული პირების გაქრობას ცდილობს, რადგან ისინი ხელისუფლებასთან დაახლოებული პირების შვილები არიან.  

